Görmə sinirinin zədələnmə simptomları
	Görmə siniri  (lat. nervus opticus) kəllə sinirlərindən II cütüdür. Duyğu üzvü siniridir, görmə qovuqcuğu sağından inkişaf edir; hissi sinir olduğu üçün iki növ nüvəyə malikdir. Başlanğıc nüvəsini göz almasının tor qişasında olan qanqlioz hüceyrələr təşkil edir. Uz nüvəsi üç ədəddir: bunlardan biri görmə qabarı balışında (lat. pulvinar) digəri (lat. nucleus corporis geniculati lateralis) bayır dizəbənzər cisimdə və üçüncü (lat. stratum griseum colliculi superioris) orta beyin qapağının (dördtəpənin) yuxarı təpəciyində yerləşir.Görmə siniri silindir şəklində olub görmə sinirləri çarpazından (lat. chiasma opticum) başlayır və görmə siniri kanalından göz yuvasına daxil olur; burada bir az önə doğru gedir və göz almasına çatdıqdan sonra onun dal qütbündən 4mm içəri tərəfə tor qişaya daxil olur və orada olan qanqlioz hüceyrələrdə qurtarır. Görmə siniri həqiqətdə tor qişanın qanqlioz hüceyrələrinin mərkəzi çıxıntılarından təşkil olunmuşdur. Görmə siniri görmə reseptorlarının qəbul etdikləri qıcıqları beyinə daşıyır.
	Görmə sahəsinin hüdudlarının bütün istiqamətdə eyni daralması konsentrik daralma, hissəvi pozulması isə skotoma adlanır. Görmə sahəsinin yarısının pozulması hemianopsiya adlanır. Hemianopsiya birtərəfli (hemianopsia homonima) və ya müxtəliftərəfli (hemianopsia heteronima) olur. Çarpazlaşan liflər zədələndikdə bitemporal heteronim hemianopsiya əmələ gəlir. 
	Görmə traktı, birincili qabıqaltı mərkəzlər, Qrasiole dəstəsi və qabıq mərkəzi zədələndikdə homonim hemianopsiya əmələ gəlir. Tractus opticus zədələndikdə göz dibində sadə atrofiya və bəbəyin işığa reaksiyası itir. 
	Görmə qabıq mərkəzinin (fissura calcarina) və ya Qrasiole dəstəsinin hissəvi zədələnməsində kvadrant-hemianopsiya əmələ gəlir. 
	Mahmız şırımı nahiyəsində qıcıq prosesində görmə halüsinasiyası əmələ gəlir. Ənsə payının xarici səthində (gicgah-təpə payları birləşən nahiyədə) qıcıqlanma nəticəsində mürəkkəb halüsinasiyalar əmələ gəlir: həndəsi fiqurlar, insan sifətləri, əşyaların böyüməsi (makropsiya) və kiçilməsi (mikropsiya), eybəcərləşməsi (metamorfopsiya) gözə görünür. 
	Rəng duyğusunun itirilməsi (rəng korluğu) – daltonizm anadangəlmə olur və görmə sinirinin qismən atrofiyasında müşahidə edilir.
	Rəng duyğusunun itirilməsi (axromatopsiya) ənsə payının qabığı işemiyasında əmələ gəlir. Bütün əşyaları bir rəngdə görmək (monoxromatopsiya) intoksikasiyalarda və makulyar (sarı ləkə) sahəyə qansızmalarda əmələ gəlir.
	Göz dibinin müayinəsində görmə sinirinin nevriti (iltihab proseslərində), məməciyin atrofiyası (dağınıq sklerozda, neyrosifilisdə və s.), durğunluq (kəllədaxili təzyiqin yüksəlməsində) təyin edilir.

